Til umhugsunar fyrir foreldra: Hvaða tölvuleiki spilar barnið þitt?

Það er talsverð vinna sem foreldrar þurfa að leggja á sig við að hlúa að öryggi barna sinna. Bannaðar myndir, dónablöð í hillum, tóbak og áfengi, þessu þarf að halda frá æskunni. Þó að tölvuleikir af ýmsu tagi séu sjálfsagður þáttur í lífi barna þurfa foreldrar að bæta þeim á lista þess sem þarf að fylgjast með. 
Nýleg rannsókn frá Bandaríkjunum sýnir að yfir 90% foreldra fylgist ekki með aldursmerkingum á þeim leikjum sem börn þeirra spila og að börn eru líklegri en foreldrar til að þekkja aldurs- og innihaldsmerkingar leikjanna. 
SAFT er átak á vegum Heimilis og skóla um jákvæða og örugga tölvu- og netnotkun barna og unglinga. Í september 2005 var gerð á vegum SAFT könnun á notkun tölvuleikja meðal 9-16 ára barna á Íslandi. Fjórðungur barnanna sagði að foreldrar þeirra þekktu frekar lítið eða mjög lítið til þeirra leikja sem þau leika í leikjatölvum. Foreldrar virðast þekkja minna til netleikjanna því um 40% sögðu foreldra sína þekkja frekar lítið eða mjög lítið til þeirra. Betur virðist þó fylgst með stúlkum en drengjum því þetta á við um 35.8% stúlkna en 44.8% drengja. Niðurstöður benda einnig til þess að mörg börn eyði meira en einum vinnudegi á viku í tölvuleiki. Tæp 14% barna eyða meira en 6 klst. á viku í netleiki, þar af 4.2% meira en 15 klst. Um 12% barna eyða meira en 6 klst. á viku í leikjatölvum, þar af 3.2% meira en 15 klst. Um þriðjungur barna kaupir sjálft leiki sem eru ekki ætlaðir þeirra aldurshóp.

Til er fjöldi alþjóðlegra rannsókna þar sem skoðuð eru tengsl milli ofbeldishegðunar og áhorfs á ofbeldistengt efni. Margar þeirra hafa sýnt fram á tengsl milli þess að horfa á ofbeldi og ofbeldishegðunar, þ.e. að því meira ofbeldi sem maður horfir á því meiri eru líkurnar á að maður sýni af sér ofbeldisfulla hegðun. Ekki eru allir sammála um orsakir og afleiðingar í þessu sambandi, en tengslin virðast vera til staðar. 

Umræður um tengsl tölvuleikja og ofbeldis urðu mjög háværar eftir skelfilegan atburð í Bandaríkjunum árið 1999.  Í apríl það ár gengu tveir vopnaðir unglingar inn í Columbine High School í Colorado og myrtu 12 manns, særðu 24 aðra og tóku svo sitt eigið líf. Samkvæmt niðurstöðum rannsókna höfðu þessir drengir eytt þúsundum klukkustunda í að spila fyrstu-persónu-drápstölvuleiki. Sögusagnir voru á kreiki um að þeir hefðu breytt sumum leikjum þannig að leikjaumhverfi var eftirmynd skólans og myndir af skólafélögum voru vistaðar á andlit fórnalamba. Þetta hefur þó ekki verið staðfest af rannsóknaraðilum.
Spurningin um hvað það var sem fékk þessa drengi til þess að myrða skólafélaga sína og kennara er flókin og örugglega ekki nein ein ástæða að baki. En ein af þeim spurningum sem foreldrar hafa í auknum mæli spurt sig eftir þetta atvik er hversu meðvituð þau eru um hvaða tölvuleiki börn þeirra eru að spila. 

Hversu margir foreldrar ætli geri sér grein fyrir að tölvuleikir sem merktir eru 18+, samkvæmt PEGI merkingarkerfinu (sjá www.saft.is), eru alls ekki ætlaðir börnum yngri en 18 ára. Spili barn leik sem er merktur 18+ gæti það verið að taka virkan þátt í sýndarveruleika þar sem saklaust fólk, menn, konur og börn er myrt á hroðalegan hátt og þar sem vændi, fordómar og eiturlyfjanotkun eru sett fram á mjög jákvæðan hátt.
Tölvuleikir sem kennsluefni

Stór hluti náms barna fer fram með þeim hætti að þau fylgjast með og herma eftir því sem þau sjá. Þannig þróa þau hjá sér nokkurskonar handrit að því hvernig bregðast á við því sem þau upplifa, þ.e. félagsumhverfi sínu. Að því gefnu er auðvelt að ímynda sér að ítrekuð þátttaka í hlutverkaleikjum af því tagi sem hér um ræðir geti leitt til aukinnar árásagirni, í það minnsta sem viðbrögð við ákveðnu áreiti. Og þar sem afleiðingar þess sem þar fer fram virðist vera úr öllu samhengi við það sem raunverulegt mætti teljast má draga af því ályktun að það nám sé ekki gott til eftirbreytni. 
Tölvuleikir eru í marga staði mjög gott umhverfi til þess að læra. Ofbeldisleikir eru líka mjög gott umhverfi til þess að læra ofbeldi, börn spila klukkustundum saman til þess að auka hæfni sína, þessi endurtekning eykur nám, nám sem er umbunað fyrir.  
Tölvuleikir eru hluti af tölvu- og tækniheimi nútímans. Mjög oft eru fyrstu kynni barna af tölvum í gengum tölvuleiki og þeir eru vinsæl afþreying. Á tölvuleikjamarkaðinum er fjölbreytt úrval leikja og innihald þeirra er mjög mismunandi. En hluti tölvuleikja er alls ekki ætlaður börnum og það er því mikilvægt að forráðamenn barns kynni sér þá leiki sem barnið spilar, t.d. með því að gefa sér tíma til að spila með, og sjái til þess að leikirnir hæfi þroska þeirra. Leikurinn á að vera skemmtilegur en ekki að vekja ótta né fylla óþroskaðan barnshuga af ofbeldi eða öðru efni sem getur vakið vanlíðan eða komið inn ranghugmyndum. Á heimasíðu SAFT (www.saft.is) er hægt að kynna sér aldur- og innihaldsmerkingar tölvuleikja. 

